
Ji dilê ku evîna her dilî hembêz dike û xweber her dil têne seyra wî.
Ji evîndarên ku hiştine helbest di hestên wan de baskên xwe li baskê ezmanê şîn bidin.

Jı welatekî birîndar re, yê ku her roj pêşwaziya tîrêjên rojeke nû dike, lêvên beyar û temberîka çiyayên xwe bi giyanê pakrewanên xwe şeh dike.
Ji giyanê şehîd Ebdullah (Letîf) û hemû şehîdên Kurdistan re.
Ji çavên ku evîn û evîndarî ji wana diweşin.
Wê kengî bê
Wê kengî bê 
ew roj?
Roja ku di hinavê xwe de, 
veşêre rojên din 
û li paş xwe, bihêle 
rojên berê….
demên tenahî û xizaniyê. 
Demên ku 
hêvî..... 
dihatin dirandin. 
Peyv... 
dihatin birîn kirin.
Serî.... 
dihatin çimandin.
Daxwaz... 
di hundir de 
pîr dibûn, 
mîna porê pîra diya min.
 * * *
Roja ku tu bihêle, 
xweber damar û têlên dilê min 
têkevin tevgerê…. û 
bikine sema... 
mîna semaya 
pinpinîkên ji hiş çûyî! 
li ber şemala çiraya 
welatê min....Kurdistan.
Roja ku tu 
canê min 
bi pêleke ba 
ji wê temberîka hinekirî, 
sivik bike.
 * * *
Tenê carekê yar! 
ji temenê mayî re.... were!
û di guhên min de 
azaneke nerm bike, 
pê..... nîv xilmaşî bibim
wekî mendalekî têrbûyî 
ji lorîn û şîrê diya xwe 
û di hembêza wêde 
bi lêvên li ken
xeweke şêrîn bikim.
 * * *
Were....... 
û li ber mûmek vêketî 
ku pê zivêr nebe 
textê evîndariya te 
û lihêfa li ser bedena teyî ronîdayî 
ku jê nefire 
bîna te.
 * * *
Odeya........ 
ku dîwarên wê 
ji tere....... bûne cam 
wekî cama dilê te 
û tîn.... 
wekî germahiya sînga te.
 * * *
Wê çi bibe?
dizanim payîz 
nabe bihar 
şev nabe roj 
roj ji rojava de, 
nayê der.
Ku ew roj 
bibe sedem 
ji kenê meyî..... dawî re 
ku di mirina mede jî 
neyê ji bîr kirin
mîna kenê zarokekî 
ku bêpîvan dikene.
 * * *
Roja ku du giyan 
bibine yek 
û li ber wî giyanî 
bahoz û baran 
bibne xunav 
keskesor bêne vedan 
li ser asoyên xewnên me.
Dizanim yar 
bê evîn...... 
di asta xweyî bilinde 
çi dike 
yê ku nedîtibe 
û rasteqîn nêzî 
wê nebe 
ne dikare....... 
têde bighê 
û mafê wê jî 
xweş bide.
Beyrût
13.6.2001
Evîn
Ku te zanîba yar 
bê evîna min..... 
ji boyî te.... çiye? 
û çawa di dilê minî birîndar de, 
şaxên xwe vedide!?
wê demê 
dibe ku tu hinekî..... 
hênik bike 
germahîya lêvên sor, 
ji tenûra dilê minî pijyayî re.
 * * * 
Erê yar? 
ku tu çemekî ji avê ba 
minê xwe, 
noqî wê avê bikira, 
her çax...... 
minê têde 
avjenî bikira 
bera pêlên wê 
xwe li xebxeba min
rapêçana 
û bi hevre dîlana serxweşiyê 

li darxistina 
ta ku hemû… 
newresên deryaya sipî 

ji wê dîlana rûdayî 
mat bimana.
 * * * 
Ku tu gulek ba yar 
minê te…. 
ji xwere bikira guldank 

û tim û tim 
li ber serê xwe 
danîna.
Min ji tiştekî dî, 
bîn nedikir 
ji bilî bîna wê.
 * * *
Ku tu çiyayek ba 
bawer bike.... 
minê di berqefa dilê tede, 

hêlîna xwe çêkira
her gav nobedarîya te, bikira 

û li ber bayê ciwaniya te 

kulên xwe rêkirina 
ku min nehişta 
di nav bera min....... û 

ezmanê şîn de 
tiştekî dî 
diyar bibe yar. 
Demsala dil
Dema ku dil
te dibîne,
li ku? 

û di kîjan demsalê de 

ji bilî wî 

kî dizane? 

bê çi pêre çêdibe! 

û çi..... di dilê wîde, 

diqewime.

 * * *

Ji bîr dike 

ku… li kuye 

xwesteka wî çiye 

ne Erd wî hildigre 

ne Ezman jî 

wî hembêz dike.

 * * *

Têde her tişt.... 

mest dibe 

serxweş dikeve. 

Ne tirs 

têyê!
ne seqem jî 

pê kare 

dike..... 

nake 

nikare bipîve 

xemla wî.

* * * 

Ya ku… 

Roj, 

Ezman 

Derya û sitêr....... 

ji ber 

mat mane 

û mat dimînin.

 * * *

Dîtina te! 

jêre çêdike 

sîwanekê ji ezmanê şîn 

ku pê... 

semfoniya dil 

ji awazên kewa, 
bi ritim dibe, 
û bi xwe digere.
 * * *

Bi dîtina te, 

fêrî dibistana evîndariyê 

dibe.

Li gefên felekê! 

arê ocaxa wî hildibe.
Lê giyan

rewan digere

û jê! fenera xewna wî 

diyar dibe.

 * * *

Êdî! 

ma wê 

bibne çi 

peyv..

rûbarî rêdana bejna te 

sirûd.........

pêşberî şekerbarîna lêvên te

helbest......

li hemberî xezala dilê te.

 * * *

Wê çawa 

dilê xwe 

ji tere veke 

evîna xwe 

radestî te bike.

 * * *

Dibe ku... 

ne li vî diyarî 

ne li vî zemanî 

raza dil, 

kula wî, 

evîna wî, 

ji te ve..... 

bête naskirin 

tê! 

di wêde bighê 

wê demê 

tê...... bi xwe 

li xwe vegere 

û ji xwe bipirse?

 * * * 

Dîsa tê bizanibe 

bê çend bêbext 

li rêveqetînên te 

bendewar mane 

çend zerî 

bi hêviya 

wê hatina te 

di gerîneka tede 

noq bûne 

û bi jana zirav
ketine,

çend lêvan 

qeşmûşk girtine 

û bê par mane...... 

ji xunava lêvên te 

û kenê çavên te.

Dibe ku..... 

guneh 

ne yê tebe 

yên destûr û zagonên 

kesêd 

pûç, 

beloq, 
û bê wate be.

 * * *

Tu kes....... nikare,
ji pêvî te? 

hêlîna dil 

wêran bike, 

û dara wî 

hilweşîne. 
* * * 
Tenê 

xeyda te 

ne guhdarkirina te 

yan dûrbûn... ji te. 

Têde hêz 

winda dibe, 

namîne 

û di nava sewd 

û deriya çavên tede 

mîna mûmekî 

çeleng 

bê deng 

bêziyan 

hûrik….. hûrik 

vedimre 

û ji jiyanê 

xatirê dawî 

dixwaze. 

23.10.2001- Beyrût 

Pêvedana dil

Ji mêj.... 

û ji temenê pêşîn 

bi min vedida 

evîna tîna tîjkên rojê 

ji sibehên zivistanê te.

Û li kolanên dilê lerizî,

li tenûra wî, 

baweşîn dikirin,
li zinarên wî 

rêwî diman. 

Pêre diçûm

sivik dibûm

wekî, ku wê dixwest

mezin dibû 

bê navbir,
li daristanên dil 

rû dida 

û mêşin dima.

 * * *

Di navika dil de 

tîpa pêşîn ji navê te 

li ser tayê xewna min,
lêvên dilê min,
rengê şeva min,
xêz dibû.

 * * * 

Evîna te

mîna şûrekî...... 

tûj dima. 

Li kezeba min 

bêpaxav 

her dem dida.

 * * *

Dîsa… 

dev ji min bernedidan 

û bi tenê min nedihiştin 
çûkên mizgîniya te 
û li ser delavên dilê min, 
şevbihêrkên çanda min, 

baskên kewa min, 

ezmanê çavên min........ 

dixwendin sirûda işqa te.

Dijmartin....... 

gulên gulîstanê te

digotin......... 

sitrana roja te 

ya ku wekî, 

sitrana jana min dihat.

 * * *

Min vedixwendin..... 

dojeha arê, lîstegehên te 

cirîdên şevên, şaneşînê te 

pêşbirka lêpirsînên, pirsên çavên te

semaya serxweşiya peyvên te 

zinge zinga, zengilê li zozanên te.

 * * *

Têlên dil....... 

hînî awazên te dibûn 

û li gorî dilê te 

destarê lêfirîna kulên te

bi tîn û demsaz diman.
Ta ku, 
çerxa lêgerîn û 

rojgarên dema te 

bi rêdan bigere. 
 * * *

Li ezmanê min 

Cûdane çûkên te 

di wan de, 

texmîn û dest nîşan dibe 

navê gulbihra te 

bermayê cihên dest nimêjê te

kenê karmendê kerwanên rêça te.

 * * * 

Guman neke........

ez jî..... 

wekî te 

dibûm……… 

di jînê de, jîndar 

di evînê de, evîndar

di siwariyê de, siwar.

 * * *

Dê min 

tenê nehêle 

wekî çûkekî

ku di hêlînê de 

ji serma di qefile 

û……..

tî, 

birçî, 

dev vekirî, 

dike nale nal.
 * * *

Li bendî te.......

diyarîkê ji te 

dimînim.

Yan bi peyvekê 

ji wî zehrî 

ji wan lêvan 

û tême 

gel te 

wekî mendalekî......... 

ku bêriya

şîrê diya xwe, 

dergûşa lêhejîna destên wê

dike.

 * * * 

Dizanim
wê min bi firîne 

evîna te 

wê min bi cîh bike

û deyne 

li ser peravên dilê tê

û hêlîna xewnên te.

 * * *

Tême bextê te 

Ku tê careke din

di tenahiyê de 

min bendewar 

neqerimîne.

 * * *

Bese!? 

min bi xwe re bibe,
ji janê min derîne. 

Ku nebû

min li ser baskên, 

çûkên xwe,
pişta hespê xwe

siwar bike, 

û bibe.

 * * * 

Ger ketim 

bera ji dest 

feleka te be.

Ger mirim
bera ji bo...... mayîn 

û xweşiya 

rojên te be. 

10. 12.2001-Beyrût

Dereng 

Derng dihat! 

pêjna te.
Piştî, ku rehên dilê min 

ziwa dibûn

û xwîn... di wan de, 

radiwestiya.

 * * *

Xwe ji bîr dikir 

bayê bakur... 

ku ji min re, li darbixe

ahengê têlên saza te

û bi xwere bîne 

rûpelên lêweşîna 

jîna te.

 * * *

Lê bawer bike 

ku min.... 

di buxçika diya xwe de,

û westayîna çavê şevên wêde,
nixumandiye pênivîsa dest tiliyên te

û min di şûşeya xwe de, 

veşartiye çend dilopên hêsrê te.

 * * *

Ew rondikên......... 

ku ji dilopê baranê 

xweşiktir dihatin

û li gel xelîlê dil 

seza war dibûn.

 * * *

Û dîsa min 

di dilê xwe de 

nîgar dikir 

xewa li ser çavên te,
kevanên tara heyva te.

Bi hêviya lêrevîna, 

kulên, serdema min û te. 

21. 12. 2001- Beyrût.

Bextê çiya
Bi bayê evîneke veşirtî 

ew çiya, bi bext dima 

û dara wî, xwe tevdida.
 * * *
Ku ne..... ew evîn ba?
Wê kê porê wî şehbikra
Wê kê çavkaniyên wî 
av bidana.
Wê kî di hembêza wî de 
raza ba
û jêre biba yar.
 * * *
Min..... ji te, hez nedikir 
ku nebana evîndarên te 
yên ku.........
li ber bejna te 
semax digirtin 
li ser piyan diman
bê saw....... xew dikirin 
û te bilind kirin
mîna ezman.
 * * * 
Min jî..... ji te 
Hezkir.........û 
ji tere dibêjim 
xwezka bi dilê te 
û textê evîndariya te 
ku her êvar........ 
bi tîn dibe 
û her sibeh 
di riwê evîndarên xwe de 

kenekî ciwan dike.
Şewata evîna te
Şewata evîna te 
û xewna zayîna te, 
li ser riwê parzemîna min... 

deng vedida,
dilê xwedanê xwe.... 
mîna payîzeke xemgîn 
xembar dikir.
 * * *
Şewata evîna te
li ser eniya evîndarekî...
tevna xibşa min dirist.
Sitrana êşa min digot.
Helbesta dilê min dihûna.
Sorgul xemla xwe dipîva.
 * * *
Şewata evîna te
Li cihekî... 
dilê xwedan, 
derz dikir. 
Kulê dilan, 
pir dikir. 
Pişta dayik 
xûz dikir. 
Keştiya wî, 
şaş dibir.
 * * *
Şewata evîna te
xwedanê xwe..... 
dikire..... mîna peleke payîzî zer 
û li ber pêlên bayekî sivik 
bi lez..... dihejiya,
bê xatir.... 
diçû serdana demsalên din.
 * * *
Şewata evîna te
xwedanê xwe, 
Kire mêvanê şevên şîn. 
Jê didizîn....
şemala bejna wî, 
raza wîyî..... nediyar,
tîrêjên peyvên wî
û di wî de bikujin 
hêviya welatê wî.
 * * *
Şewata evîna te
li xwedanê xwe.....
sar dikir hêlîn, 
teng dikir gerdûn 
û li ber dergehên bazirganan...
dest girtî 
dima,
bendewar 
diqerimî 
û li ser piyan, 
bi keleke germ..... 
bi rûdaneke seyr...
dildar.... 
diponijî. 
17. 9 . 2001
Tenê
Li ser textekî? 
her tişt....... 
di qediya, 
bi dawî dibû.
 * * * 
Lê!
bi tenha……. 
çîroka evîna te,
helbesta hezkirina te, 
bi dawî...... 
ne dibû 
û bê tixûb 
dima.
4.10.2001 - Beyrût

Pêrgîbûn

Xwe ji min venedize?
zozanên xwe, 

bi tenha... 

di sawê de nehêle 

û di paşila şevên 

tarî, 

bê bext de, 

xwe veneşêre...... 

yar.

 * * * 

‏Dizanim....... 

tu bi dilê xwe nikare 

û destên te, 

li hanedana delalê dil 

nagere.

 * * * 

Li vê Paytextê 

bayê biyaniyê 

li te nayê 

û nabane 

yar.

 * * *

Carina.... 

demsalên min û te, 

ne wekî hev dihatin. 

Kerwanên min û te, 

pêrgî hev nedibûn. 

Lê! di her danî de, 

ber sîng dibe, pêjna te 

guhdar dibe, dengê te

û ji min..... xuya dibin 

periyên li ezmanê te.

 * * * 

Di vê zivistanê de!? 

di pêşbirk û derengmayîna

şevên wêde 

ku !? 

di wan de,
her tişt radiza. 

Lê..... tenê çavên 

dîlê evîna te, 

vêketî diman 

û bendewariya te dikirin.

 * * * 

Dizanim........ 

ku Tu..... pêrgî çi bibe! 

wê li xweşiya te 

neçe, 

çavên te..... tije 

neke, 

kaniyên di dilê te de, 

neteqîne 

û razî neke yar.

 * * *

Dizanim...

û bi qasî ku te nasdikim 

tê zû, ji bîr neke 

wî Dînê 

ku di evîna te de, 

teqle 

û winda dibû 

û li pêş bejna te 

bi tayê, 

bi dayê 

diket.

 * * *

Dizanim.....

tu jî mîna min, 

bêyî min 

di xeman de 

jiyan dike. 

Dîsa bêyî min 
û ji dest te? 

winda dibe 

hêlîna te 

û hênik nabin,
demsalên her payîzê te.
 * * * 

Dizanim.....

Ku tu....... bi ku de here, 

wê venemrîne ba

Finda min û te 

wê ne çilmisîne seqem 

lêvên şevê me.

 * * * 

Dizanim.... 

wê te vegerîne 

rojên ciwan. 

Pêmayê pêşîn 

ji silavên min û te 

û..... 

kenê meyî! 

ku perhîz dima 

û di kêlîkên 

fedyok de,
dihate afirandin 

û ji bahozên zemîn 

dihatine vedizîn.

14. 1. 2002 - Beyrût

Şev

Di vê demê de! 

û di tenahiya min de, 

ta bi şeva min, 

bêyî te......

ji min dixeyidî.

 * * * 

Ew jî 

wekî min...... bi tenê 

di tenahiyê de, 
radiza 

û riwê xwe, ji min vedidizî.

 * * *

Dîsa........ 

di nava gumanan de, 

hûrik- hûrik diçirisî, 

mûma şeva min

û di nava xwe de, dişewitand 

hemû tewanên serboriyên te, 

û li ber pêlên dûmana xwe 

bi lez... 

dibir 

û dişand 

silavên destgirtiyê te.

Dibe ku 

tu bibêje! 

yan bipirse? 

Ji min çi dixwaze... ew 

yan çi divê? 

yan çima pêjna bayê wî, 

li pelên dara min dide 

û li ezmanê min... 

ewrekî dibe 

û yekî din..... tîne.

 * * *

Dibe ku tu bibêje :

rêwiyekî rêye 

û şev bi xwe... lêgeryaye 

yan mêvanekî şevê ye 

yan dostekî silav dayînêye.

 * * *

Lê! te ji bîr dikir.... 

bê ew 

ji mêj 

û ji zayîna xwe ve 

li te digere 

bi alî qadên te ve..... tê.

Dil wî dajo

Dest wî dipelîne.

 * * *

Di ku re dire, 

bi xwînê av dide 

rehên tî....

ji dara kevneşopên te. 

Dara ku li bin wê 

Diciviyan...û 

bi hev re… 

dilîstin, 

şadibûn 

xezalên li beriya te, 

koviyên li zozanê te.

 * * *

Dîsa..... 

pûşê ji te mayî 

Kom dikir 

û Pê, 
xwe germ dikir. 

Di nava wî de, 

digevizî

û bi ser bejna xwe de, 

dadikir 

û berdida.

 * * * 

Li bayê evîna te 

digere 

ku pê.......

lib bi lib biçine, 

genimê işq têdana te.

 * * * 

Dibe, Ku? 
di bîstikên bêbext de, 

her tişt…… ji hev 
têr û zivêr bibin. 

Lê di evîna tede, 

bi min re..... derbas nebûye 

û derbas nabe 

bê! 

tu car û car 

jê têr bibim 

û tê de biwestim. 

Di xaka min de,
kat dide. 

Li asoyên min fireh dibe. 

Li ezmanê min bilind dibe. 

Û li tevî gerdûn, 

xwe radipêçe.

 * * *

Çiqas..... di westayînê de, 

xew....... şêrîn û xweşik dibe! 

lê ji wê xewê, 

hîna tu şêrîntire...... 

can û cane 

dil ciwane 

heyv û roje 

bê tewane.

 * * *

Pesend dikim Delal 

ku bi arê evîna te, 

mîna pinpinîkekê 

werim şewitandin.

Bawer bike 

di wê şewatê de.... jî 

ji te... 

têr nabim, 

têr venaxum.

 * * *

Her ku........ pêrgî te dibûm 

xweska, di tede bighama 

hin ji deverên te, 

min karîba 

bipîva. 

Ta bi helbestên min 

li ber şepolên bayê te, 

seqet dibûn.

 * * *

Her çax.... 

dêm 

ziravê min dibe. 

Li şûn wara, 

kavilên vala 

şînî, para min dibe.

 * * *

Ji te... 

û ji hemû werzên te 

hezdikim. 

Lê ? 

nizanim 

û carina dikevim hev 

bê tu... ji çi hez dike 

çi bala te dikşîne 

çi te dêşîne 

yan kî te ji min 

dûr dixe 

û direvîne.

 * * * 

Ji min re bêje: 

Delal 

ji ber ku 

kî nizanibe 

tu dizane 

li pêşberî te,
ziman li min 

lal dibe. 

Caw ji dest te, 

şil dibe. 

Pêşberî te 

ta bi xwerist 

bin pêdibe, 

rengê xwe, 

winda dike.

 * * *

Ji min re.....nexeme, 

ku di ber hemû gunehên tede, 

werim........
darizandin,
talan kirin, 

koçber kirin.

 * * * 

Ji boyî te.... 

xwe dadihêjim 

bîrên bê binî 

ku ji wan tê 

bîna te. 

Newalên kûr 

ku ji wan tê, 

dengê te. 

Bera bi berên wan 

dest û ser....... 

li min bişkên. 

Sitriyê wan 

di min re rabin,
derbas bibin.

Tenê dixwazim 

te reha bikim 

ta ku gazincên min 

di ser û guhên tede, 

nexwînin. 

Bi lêvên te 

venedin 

wisa......!

noşî can dibim, 

kêfxweş û lêv li ken dibim.

Beyrût 

Sal 

Di vê salê de 

hemû sal… 
di yek şeviya vê salê de 

bi şev dibûn 

û tev dihatin seyra wê.

 * * *

Di vê salê de

hemû sal dibûn yek 

û bi tenha, yeksaliya min û te 

dibû serdemek.

 * * *

Ez jî….. 

ji wê evînê 

mest dibûm 

û di nava wê de 

mîna serxweşiya evîna te 

li evîneke din digeriyam.

 * * *

Di vê salê de 

birîna ku… 

ji bîr nedibû 

ji bîr dibû 

û her tiştî 

ji nûve 

bi hemû demsalan 

kat dida 

û ji evîna me 

bê evîn nediman.

 * * *

Di vê salê de 

hemû perdeyên tarî 

di riwê perdeya tede 

diçiriyan 

û ez jî mîna Derwêşê Ebdî 

bi tenha li Hespê evîna te 

siwar dibûm.

 * * *

Şêrîn can! 

Ku çiya zanîba 

wê xwe li gorî bejna te 

bipîva 

ku biharê zanîba 

wê xwe li gorî çelengiya te 

reng bida 

ku Zînê zanîba 

wê xwe ji nûve 

bi xemleke din 

ji xemlên Welatê Rojê 

zindî bikira 

û wê xwe ji Memê re 

amade bikira.   
Dayê

Evîndarekî dilsoz

tenê dikare!
pêjna êş û jankêşiyê te 

bike.

Destên hezkiriyê te, 

bigvêşe.

Keziyên delalê te,
bihûne. ‏‏‏‏
Ji bo her dem bimîne,
navê te.

Serbest biheje, 

Ala te. 

Serbilind û enî geş bin 

zozanê te

dayê.

 * * * 

Dayê

Di halana te de, tên

dîlawer û şêr.

Ji dengvedana....... demsazên te

difirin baz. 

Li dardikevin govend. 

Semaxê digrin…

Çiya.

Dikine sema 

perwane û gul.

Şadibe bilbil bi sorgul 

dayê.

* * * 

Dayê

Bi dilopên xwînê.....

dinivîsînin hogir û yar 

pêşeroja te….

gav bi gav. 

Xwe noqî deriya evîna te 

dikin. 

Ji pêlên tere… 

dibine pasvan û hozan.

Li ezmanê welatê te,
sitêrkan dijmêrin.

Ji tîrêjên Rojê, 
dipîvin kirasê ciwaniya te, 

dayê.

***

Dayê

Tê her dem bimîne 

dayê 

jêdera danê. 

Li ser lêvên xunav girtî 

ji bo ramûsanên…….. rojê

çiqa li bejna te tên dayê 

sir‏‏ûd û narîn. 

Wê tim...... ji te bizên 

dayê,

Mezl‏‏‏‏‏‏‏‏‏‏‏‏‏‏‏‏‏‏‏‏‏‏‏‏‏‏ûm û Egît 

Ednan û Mecîd 

Zana û Jîr 

dayê

dayê

dayê.

Takî hêviyê

Demeke dûr….

ez û hêviya xwe

li ber hev…….. didin 

û jêre dibêjim 

de were hêvî.

* * *

Takî nazike…

‏‏‏‏‏‏‏‏‏‏‏‏‏‏‏‏‏‏‏‏‏‏‏‏‏her çax

min…. jiyan dike.

Geh !! 

tenê min dihêle. 

Geh!! 

min davêje. 

Geh!!

min dixe nav....... 

pêlên deriya evînê 

û dibim melevanek

melevaniyê dikim.

Lê nahêle!
û rê nade……… 

ku di nav bera..... 

min û yar de,
dudilî,

dubendî....... 

derkeve. 

Zirêb…. 

mezin bibe.

Raz…. 

berbat û kambax 

bibe. 

Gerdûn…. 

teng bibe.

 * * *

Pirê caran........ 

têm……. 

guvaştin, 

hûnandin, 

rondikan dibarînim, 

bi ahîn... 

lorînê dikim 

û li pey hev, kulan dipêçim.

 * * *

Nizanim berê min

li kuye? 

ji ku ve der tê!..... roja min.

Tevî her tiştî, 

jêre dilê min bıhare,
ne seqem û zivistane, 

ne bahoz û ne sêlave. 

Çiraxe,

aramgehe, 

havîngehe, 

hêlîneke çake.

 * * *

Ezê wî.... 

hilgirim, 

haş bikim

serê wî deynim

ser çogên xwe 

jêre bêjim 

helwest û sirûdên xwe 

ahengan jêre çêkim.

 * * *

Bi yek dîdariyê, 

teqez….. 

pirsgirêk vedibin

têlên dil 

awazan li dardixin 

hilm û tîna wî

vedimrîne agirê nava

hinavê min.

 * * *

Rûbarî wî......

dibim 

termek, 

nîgarek, 

nalivim.

Tenê!!

tîrêj û awirên çavên min 

pêre dipeyivin 

tim û tim vêketî dimînin, 

jêre dibêjin…..

tu delalê ber dilê mine.
Xunava ser pel û darên mine. 

Qad û ezmanê mine. 

Berbang û roja mine.
Şahiya şevê mine.

 * * *

De bi axiv?
min bibe cîhaneke geş û xweş

yan ber pal û qontara çiyayekî

debêje: 

çîrok û efsanan 

destanê bav û kalan

işqa welatê agir û rojê

jêmayê Mezopotamya……

Mem û zîn 

Derwêş û Edûlê 

de bêje lo delalo bêje: 

siwarê xewna mino bêje.

Dilê min

Çima? 

tu nahêle, 

evîna te

min şa bike. 

Giyanê te..... 

min germ bike. 

Û pêjna te, 

bi ser rêdarên welatê min de, 

bi weşe, 

û ji çûkê, ku di hêlînê de lûsyayî 

mizgîniyê bîne. 

Dikelim,
dinalim. 

Dilo bi kulo 

birîna te 

kûre……

derdekî.......bê dermane.

Gelo.... 

ezê? 

ji kêre bêjim 

heyîn û mayîna xwe 

wê kî? 

guhdariya 

min bike.

Evîna min 

di nava rûpelên dîrokê de,
bê hêvî…….. kirin

serberjêr.... hiştin.

Her ku…. 

kesekî evîndar, 

tê bîra min

dilê min……. lê dide,

çavên min 

rondikan dibarîne. 

Têbêrîn……

ber bi ezman 

min dibin.
Dergeh 

têne vekirin 

û dibim mîna çivîkekî...... 

bê tirs….. difirim. 

Ji dil….. 

dikenim, 

distirêm...... 

ta ku ew sitran 

di guhê gerdûn de, 

bimeye 

û bibe azan û awazên 

bejna evîndarên Welatê min. 

Xewn

Di xewneke şêrîn de, 

Û xewek di hembêza xwezayê de.

Li ber pêlên evîneke‏ bê dawî 

û surra bayekî tenik.... 

min qurçek vedixwar 

ji peyalên evîndara 

û dihatim 

rapêçan,

nixumandin

bi giyanê wan.

Xeyalê min…. 

berz dibû. 

Bi min vedida 

û bi ser min de diweşiya, 

bayê evîna wan. 

Firişteyekî dergehê, 

birêvebirina min vedikir 

û dihate pêşberî min

xwedanê evînê 

şahê helbestê

dildarê sazê

Lorka. 

Bi riwekî genimî

mîna rojê, germahî dida. 

Bi çavên reşbelek 

û di bin kevanên birihên şevînî de, 

vehesîn çêdikir.

Bîna Cezîrî û Xanî

jê dihat.

Di awirên wî de...... 

hêviyên mendalan 

dihate dîtin.

Tê bê! 

belkî hatiye..... nîgarkirin 

bi xameya Pêzanekî 

û bilindbahiyeke ciwan

daye.... bejn û bala wî.

 * * *

Min.... vedixwend

mîtinga xwe,

bi tiliyên nazik

li sazê dida,

bi bîra min tianî, 

Kawîs û Tehsîn.

Bi awazên xwe........ 

hişyar dikirin,

mirî ji goran,

pêre hildiweşiyan 

dîwarê sitemkaran, 

dikumişîn meyxanê xwînmijan.

 * * *

Bi wî re dibûm rêwing 

û ew dibû…… 

perçeyek ji bedena min,

saw dikete dilê min

û bi toreyî..... 

min jêre digot:

evîndarî, rêke bi gincire heval.

Bi vê hevokê! 

hişyar dibûm

û xemgînî dikete, 

dilê min.

Bi tenha dimam 

ta xewneke din 

û evîndarekî din.

Êş

Ta kengî...... 

ev êş. 

Ji ku ve hat.
Kê ew hinart.

Mîna nobedarekî... 

şerê xewna min, 

dike.

 * * *

Helaşekî.... 

bê heste,

bê giyane 

wê kengî? 

barke...

û were noq kirin.

Ta ku dibendewariyê de, 
nemînin evîndarê xewna min.

 * * * 

Êşê !!
Tê bibî? 

pîzotekî.... ji agir 

û tê, pê 

bi şewitînî neyarên 

xewna min.

Êşê !!

Tu tune bû, 

te çêkirin.

Min te davêt 

tu mezin dibû.

* * *

 Êşê!!

Çima? 

tu nahêle, 

xewnên mendalan 

pêk bên,

tê çi qezenc bikî 

ma wê neyê 

dawiya te 

êşê. 

Dengvedana evînê

Tu dizane........

bê evîn çiye?

dilsozî çiye?

hilgirtina wê çiye?

buhayên wê çine?.

Tu nabîne…. yar 

bê evîna te,

çi..... aniye 

serê min

min jar û melûl 

dike,

bi min zor dibe..... melevanî, 

di deriya evîna te de.

 * * *

Delal û yar

evîna te..... 

xwe berdaye nava 

hinavên min 

ji bilî te…

tu kesê dî

li pêş xwe nabînim 

tenê….te,

wênê….te.

 * * *

Delal

Dilê teyî ronî 

xwenasînê berz dike,

tengezariyê pûç 

dike.

 * * *

Delal 

dixwazim bê min 

dengê te,

ji guhên min dernekeve 

dengvedana te,

bixwînim ji boyî 

awirên çavên te,

bistirêm.....

ta ku...... ev hêvî 

bi mîne…û 

tu kes pê nelîze.

 * * *

Wê gavê

ezê xweş birêsim 

bi destên xwe 

destana evîna xwe

ezê bi dilsozî rawestim 

li ber dergehê 

evîndara xwe

jêre….. 

peymana xwe

nameya xwe

bibim serî.

 * * *

Hingî wê demê 

xweş dibe mirin 

di hembêza xwezayê de.

Xwezî

Xwezî carekê dilo 

te karîba, 

min di paxila xwe de 

veşarta, 

ta min bi cegerdarî...... 

ji rojê re...... bi gota

hevalên te....... 

hene.

 * * *

Rojê !!

te çawa rêsandine.. 

evîndarê xwe.

Te bi çi rengî, 

ew pîvandine,

û te..... çilo ew ciwanî 

daye wan.

 * * *

Kêlîk bi kêlîk 

dem bi dem,

ezê di nava germahiya 

canê wîde 

vegevizim,

henekan pêre bikim, 

û perdeya tirsê biçirînim

xwe têr û têr germ bikim 

ji tîna wî.

 * * *

Ezê wê germahiyê bigrim 

û birêbikim 

mîna çemên hêrs girtî 

ber bi Konên sar, 

hêlînên bendewar de,

jê kes……… 

bê beş 

nemîne, 

ta bi baregehên 

gunehkaran,

belkî dilê wayî reş, 

hinekî pê ronî bibe.

 * * *

Xwezî carekê, 

te bi kûrahîya çavên xwe 

û bi aramî...... 

li çavên min…. 

bi nerya

tê bizaniya, 

bê çawa melûl bûne, 

ji derdê evîndarîya te

û dîdarîya te lı jêr,
lı jor
dikin.
 * * *

Xwezî carekê 

te bihişta 

û rêbida, 

Ku min dilê xwe, 

ji tere….. 

vekira, 

raxista

wê demê tenê, 

tê têde bigişta, 

bê çi tewan! 

te bi min re 

kiriye.

 * * *

Xwezî carekê 

bi dizî, 

te çavdêriya min bikira,

wê çaxê xweber…….. 

tê bidîta 

ku evîndarî, 

çiqa mirov 

nizim dike 

zelûl dike.

Wê demê ku dilê te 

ji kevir ba , 

wê nerm biba, 

bi min bişewitîya, 

tê min hilgirta 

haş bikra 

û tê yeko… yeko 

dilopên, 

xwêdana min, 

rondikên min, 

bidana hev

kom bikirna 

û tê.... ew tev bikirina diyarî 

ji boyî qederê 

û bayê felekê.

Ma tu jî
Ma? 
tu jî mîna mine...yar 
bê pîvan tê û diçe.  
Ma!! 
awirê çavên te 
û pênasa dilê te,
têne xwendin
* * *
Di çavên tede, 
çend çav. 
Di dilê te de, 
çend dil.
* * * 
Ma? 
tu jî!!
di xewn û xeyalên xwe de, 
di evîn û evîndariya xwe de, 
mîna mine.
* * *
Di kêlîkên şermok de.... û 
di hestên tede,
hinekî  

ava Şikeftên te, 
û têlên semfoniya te,

radiwestin. 

Ta ku tu  

li keziyên yareke windayî 
bê cîh û war, 
bigere.
* * * 
Ma carina? 
Pênûsa te
li ber lêdana dil
û sîtava bejna yar 

serxweş dibe. 
* * *
Dibe...... ku 
birîna min û te 
ne yek be 
ne li yek...... 
cihî be. 
Lê!.... 
di cîhana tede, 
xwe dibînim. 
Di çavên te de, 
dil delalên xwe 
dibîne.
Di xeyalê xwe de 
te nîgardikim, 
ne wekî tu 
xwe nîgar dike. 
* * *
Ne mîna min..... 
tu ji xwe 
hez dike.
* * *
Tu ne wekî min...... 
birîndare. 
Qeder Ji te!
çavgirtî dimîne, 
û saman ji te 
nediziye.
* * * 
Meşa te... tiştekî 
şanî min dide, 
û qeder ji tiliyên te....
dest şikestî 
dibe..... û 

bi xwe silavên....... 
dil dighîne.
* * *
Dıbe ku tu... 
Ji ahîna evîndarekî 
Weşya be.....( yar )
û tu ji min re, 
hêvî û war dibe.
 * * *
Bi bexte.... 

ew yara, 
ku li ber bejna te 
radiweste, 
û li ser zozanên te, 
dilîze, 
û li gund û bajarên te 
digere.
Nirxên te.... diparêze. 
Di sînga xwe de, 
navê te 
dikole.
* * *
Ji lêvên te,
dara bermaliya te, 
av dide 
û hingivê  
newal û kenarên te, 
dimije û vedixwe
pê mest dibe....
û bêhiş diçe.... 
û.....
di dawa tede, 
tim xelîlê te, 
dimîne,
û di şevên teyî tarî de, 
finda qada te, 
dimîne. 
Û di rojên teyî xemgîn de 
Kenê lêvên te, 
dimîne.

Roj baş

Li ku dibe, 

bila bibe........ 

dizanim tê bê! 

û bi wê hêviya 

hatina te, dijîm.

 * * *

Ku ne, ew be.
Ew hêvî be. 

Wê nekene roja ciwan.
Wê nexemilin çol û beyar. 

Wê birîn bibin tev ramûsan.
Wê perên dil nekin perwaz.
Wê hêrs negrin deşt û zozan.

 * * * 

Dibe ku roj! 

bixeyide ji zemîn 

jê zivêr bibe,
Pişta xwe bide mirov.
Dibe ku biqîre ezman

di lêvên sibeheke 

şêrîn û tenik de,

ya ku li hêviya baraneke 

hûre 

û pê veciniqîne..... 

zarokên pêçekan, 

yên ku ji zayîneke nû re 

têne amadekirin.

 * * *

Lê dara dil! 

timî heşîne 

her demsalan 

weke xwe dimîne 

bi berg û bere, û
bi hêviya hatina te,

xwe tev dide.
  * * *

Tu nêzîk û dûre 

her çax û gav 

tu ji min re, 
diyar dibe.

 * * *

Li ser her tiştî, 

çi dibînim 

jê dipirsim.

Çi dengê xweş 

ku tê guhê min 

dibêjim ew deng 

wek yê teye.

Ku bêhn dikim, bêhna gula 

dibêjim ew bêhn..... 

bêhna teye.

Çi bejna rind ku dibînim, 

ew ne mîna bejna teye.

Çi civînê ku çêdibin

hinkî kême, 

ne biwense,

ji ber ku tu, ne têdeye.

 * * *

Lê? 

dizanim tê bê

rojekê ji rojan

û tê bi xwe re bîne

mizgîniya pêşeroja min.
Yan di dawiya şeveke 

bêdeng de

ku têde şev..... 

xwe jibîr dike, 

ku şeve.
Yan di berbangekê de

ku li hêviya tîrêjên 

rojeke nû ye 

ji rojên demsaliya wê. 

Wê xweber vebe 

dergehê min

ji pêjna te, 

hingî wê demê 

xweş dibe

dema ku 

tu ji min re, 

bibêjê 

roj baş.

Nizanim 

Nizanim yar?

ezê li ser kîjan

Ji bexçeyên canê te,
bijîm.

Li ser kîjan

Ji zozanên te,
hêlîna xwe 

çêkim.

Û ji kîjan perçeyên te,

bipirsim 

derdê evîndariya xwe. 

Dildarî

Xwezka 

ji min re

derketa

ku min 

li tevahiya bejna te,

xwe rapêça

ta ku.... bê par

nemama

ji tu deverên te

ta bi hingor 

û berbangên te. 

Dibe

Dibe?

ku min 

te nedîta

û tu nebiwa 

neynika min.
Dizanim!

wê dilê min

li yeke din

bigeriya

weke te, 

û ji te

ciwan tir.

Evîna bêdawî

Wê çi biba? 

ku te hinekî 

ji demên xweyî vala

ji demjimêrên lêgerîna xwe 

û li bin siya dareke çinare

ya ku... li ser wê

bilbilek dilûse,

ta ku ji tere 

birêse,

û bihûne.....

çîroka evîneke bêdawî,

bi cî û nav.....
ji ahîn û axîna evîndarekî 

kezeb şewitî.

 * * *

yê ku! 

ji boyî te....... 

tê sotin,

kewandin, 

can dide.

Ku tu bi şêwazekî 
bihêle

wê ji tere veke 

pêrista jiyana xwe,

pênasa dilê xwe.........
pel bı pel 

li ber destên teyî, 

ciwan

jı ber ku tu 

di canê wî de,
bûye can. 

Di mejiyê wî de,
bûye raman.
Di dilê wî de,
bûye çira.
Ji pêşeroja wî re,
bûye hêvî.

 * * *

Tê xweş û baş

bi zanibe 

û tê bi çavên xwe 

bibîne,

bê çawa wêneyê te 

li ser eniya wî

nîgar bûye. 

Têde kolaye navê te 

û di hêlîna... dilê wî de,
cih girtiye.

 * * *

Wî diparêze

Pêre dikene

lê guhdar dike

wî hişyar dike

û pêre rûdinê.

 * * *

Ji te........ bi hêvî ye,

bi te ve..... girêdayî ye

li dû teye…..gav bi gav.

 * * *

Lê! 

hîna jî

bi tirse…… ji te

di vî zemanê,
ku garantiyê nade 

têde!

rastî kêm heye 

belkî !

ji devê te........ bi peke 

peyveke şaş, 

ku tu 

dilê wî 

pê biderizîne 

û......... wê têde 

wêneyê te ... 

perçe bibe, 

tê bi xeyidîne dil

ew dilê ku? 

bi te......... zelal û sade dibe, 

bi te..... xweşik û geş 

dibe

ji tere......... li dardixe 

govendeke seyr

ku te........ di temenê 

xweyî borîde

tiştê wilo 

nedîtibe 

û ne tu dibîne.

 * * *

De deyne destê xwe

li ser birîna dil

ya ku te ew 

birîn kirîye 

wî hemêz bike......... ji dil, 

ta ku hûn, 

ji hev.. bê par nemînin 

û ji nû ve vejînin

Zerdeştê kal

bihêrs bikin Ahoremezda

ji qidûm bixin Ahrîmanan.

 * * *

Bijîşk tuye......nexweş ewe

zarav tuye.....guhdar ewe 

bilûr tuye...... şivan ewe

giyan tuye..... beden ewe

aso tuye........ awaz ewe.

 * * *

ji boyî wî……..

evîna te

işqa te,

ji hingiv...... şêrîntire

ji xunavê....... naziktire

ji ahengan...... teniktire

ji baxan......... bedewtire

ji berfê............... sipîtire.

 * * *

ku tu mamoste be?

tê veke 

bixwe

rûpelê jiyana wî

tê bigerîne..... zimanê wîyî lal

yê ku 

ji boyî evîna te

dîl bûye, 

û li ser hev hatiye 

siwarkirin. 

Erê heval
Ev helbest li ser pakrewanê kurd

 Abullah Osî Şiwêş (Letîf) hatiye nivîsîn.

Li wê beriya ser vekirî.
Beriya ku di hinavê xwe de, 

evîna Derwêş û Êdûlê vedişart.

Di wê valahiyê de, 

evîna te 

û ji temenê pêşîn de şax dida.

Bi xemlên xwezayê re 

dihate sitrandin 

û ji wê deşta heşîn 

nameya xwe werdigirt.

Evîna te… 

bi bayê niştimaniyê re, 

mezin dibû. 

Wê evînê… 

xwe li tayê tîjkên rojê dipêça 

û ji tere rêça yar radest dikir.

Ji wê evînê 

deştê xwe fireh dikir 

textê zavaniya te vedigirt.
Ezman xwe nizim û nêzîk dikir 

û ji bendera çavên tere 

ewrên xwe, bê saw dihişt.

Erê heval

Vê gavê 

xweş di bala min de, tê! 

çaxên berê 

demên biçûkanî û tenahiyê 

mîna rêze filmekî 

li wî gundî, 

gundê ku ji deştê re 

mêvan perwerî dikir 

wekî mêvan perweriya te 

pêre yek perçe dibû 

û di navenda wî de cîh digirt.

Xewnên te! 

di hembêza xewnên deştê de, 

çavên li xew, vedikir 

bilûrên şivanan saz dikir.

Evîna…… ku ji nava dilê te difûriya 

bi temberiya teyî genimî…….. vedida 

û jê mizgîniya berbangê der dibû 

bayê wê li çar hêlan belav dibû.

Bênderên gund ( Xirbe Xedîr ) 

ku biharên wî wekî bihara dilê te 

bi gul û qawanan geş dibûn,

beyarên wî ji xwêdana eniya te 

bi gangilokan sor dibûn, 

bi sunbilan ji xunava lêvên te, 

wekî bejna te, bejin bilind dibûn.
Ji wê xemla siruştî 

bi baran xema bardikir 

û dilê te kêfxweş dikir 

ji bêhna giyasêvk û endekoyên gund 

û li ber şemala çira te, 

xecxecok û pinpinîkên biharê, 

ji hiş diçûn.
Niha hinekî 

di evîn û evîndariya te de, 

û wekî şagirtekî ji şagirtên dibistanên te, 

dighêm.

Evîna te…. 

wekî .. 

evîna bilbil ji gulê re, 

bihar ji keskesorê re.

Wê evînê! 

di destana xanî de, azan dida 

û di canê te de, 

giyan û evîna Mem û Zîn dimeya 

giyanê ku te…… 

di xewê de, 

di hişyaryê de, 

li deşt û newalên Kurdistan digerand.

Erê heval

dilsozî ji te diweşiya, 

kurdewariyê 

xwe di tede dicivand. 

Çelengê kurd 

rêwingê berî û berwarên çiyê. 

Nayê bîra min 

ku ne qenciyê 

xwe li ber pêlên deryaya dilê te digirt 

ji evîna bazên çiyê 

û qulingên berya Mêrdînê,

pêlên wê bilind dibûn.

Diya ku … 

bi çira şîrê xweyî sipî 

te xwedî dikir 

û dipaxila xwe de, 

bi çîrokê bav û kalan 

te diloran,

wê diyê… 

hêz dida 

ji ezmanê te, Ahrîman dixist.

Lê timî tû… 

li paxila dayika xweyî mezin digeriya. 

Hêlîna ku me tevan 

dibin siya ezmanê şîn de, 

radestî rojên serkeftî bike. 

Çiyayê ku te di serê xwe de, 

nîgar dikir 

ji navê wî hezdikir 

û jêre distira 

di dawiyê de, 

bi banga te 

hemû dergehên xwe vedikir 

û te li wir bi war dikir 

û ji tere dayika dawî dima, 

ta ku her dem 

xemla wî…… 

li ber çavên tebe. 

û sitêrka te 

her dem…….. beqef û qontarên wî 

ronî bike.

Dayê dayika berana, 

dayika Ebdelê zana

lewend, Letîfê kurda bû

jîr û merd û xwendevan bû

xwedyê armancê giran bû

bazê Sîpanê Xelat bû

Niştiman perwerê kurda

dil hesin ceger ji pola

derman kir birîna derda 

te canê şêrîn li ser da

Yarê Kurdistana şêrîn 

avda bi xwîn dara evîn

dar û berên Xerzan girîn

ser Letîfê lêv hingivîn.
Wer
Ji min bixwaz 

bi lêvên xwe.

Ku te nexwest 

bi çavên xwe.

Di dest tedeye, 

dilê min 
û di dest min deye, 

evîna te.

* * *
Can tu cane 

dê can were 

çavên li xew 

koça li rê 

kezyên yarê..... 

li benda tene.

* * *
Şînê bihêl 

dilêm were. 

Li paş xwe bihêl, 

delal were. 

Baş dizanim 

wê xweşya demê, 

bi tere were.

Guman neke 

û bi lez were. 

Ez jî hîna 

wekî xweme....

bimrim,

bijîm, 

ez ji bo teme.

* * *
Dê can were 

ji dil were 

ta ku... evîna min 

di evîna tede, 

mîna evîna Memê 

neweste 

û helbesta dil 

di meşka xwe de, 

di janê de, 

bes vegevize.

* * *
Dê can were 

li pê min were. 

Ta ku 

ew dem jî rênede. 

Bawer bike 

wê ew êş 

ji dil te derkeve.

* * *
Dê can were 

li wê evînê, 

zorê neke. 

Ji ber her kes 

wê jê vexwe.

* * *
De were 

li ezmanê yar binere 

ta ku.... canê ciwan 

sermê negre.

* * *
Vêca were 

wê ji çavên te, 

roj bikene 

û ji paşla şevê, 

find vêkeve.

* * *
Dê can were

Kovan nebe. 

Dîlber dinale, 

ji derdê tere.

* * *
De were 

delal were 

bê çar mebe 

ne tenê ez 

li hêvya teme.
Kî nizane!? 

tu dizane 

her dem, 

bi te 
ez jî heme.

30. 6. 2002 - Şam 
Derya
Li wir.
Li peravên sincirî...... 
ji şewata evîna me, 
ez û te bûn 
û bi tenha..... 
di şevên, lêv li ken de, 
derya pêjna me dikir.
* * *
Çavên wê 

ji evîna çavên me, 

xilmaş dibûn.

Û rengê wê! 

di rengdayîna evîna me de, 

rûdida.
* * *
Ji evîna xwe, 
evîna me 
pêşwaz dikir 
û di nava pêlên xwe de, 
ew evîn radizand.
* * *
Li wir..... 
û di nava arê wê evînê de, 
ne min, 
ne yar, 
ne derya.....dizanî 
bê ew dem........ 
çawa derbas dibe.
Şevê bi xwe 
Nedixwest, 
roj wisa zû 
were der 
û tîrêjên wê..... 
xunava ji ser lêvên yarê xwe, 
vexwe û bimije.
* * *
Niha derya 
bêyî yar 
di tenahiyê de, 
dijîm.
Dîsa bêyî we 
dixum, 
vedixum, 
radizêm....
û evîna li wir mayî 
min bi tayên xwe ve, 
girêdide 
û ji şevên te derya 
tenê yek şevê 
dixwaze.
De were derya 
rêwiyên te, 
li benda tene 
ku tu neyê, 
wê dilê min te bîne,

wêneyên şevê me, 
di nava pêlên tede, 
veşartîne, 
çavên wan 

li hêviya bayê te 

vekirî dimînin.

* * *
Dê ji nûve derya 

evîna tov dayî 

li qiraxên xwe 

şîn bike 

û vejîne.

* * *
Dizanim derya 

ew evîn 

bêyî me 

li qiraxên te, 

na tebite 

û biyanî dimîne.

24. 5. 2002 - Şam 
Ne mîna wê rojê

Ne mîna wê rojê!? 
ji bîr dibe roj 
û roj bi xemla xwe, 
wekî roja berê tê.
* * *
Roja ku têde xweber 
aşê evîna me, 
û di wê havîna germ de, 
li ber lêdana dilê te, 
bê hempa lêdida.
* * *
Ne mîna wê rojê 
roja ku dilê min 
di dil û riwê tede.... 
li welatekî biyanî 
pênasa dilê xwe didît.
* * *
Ne mîna wê rojê 
roja ku siya te 
ji min re dibû sîwan 
û min jî..... 
li bin wê 
hêsrên çavên te, 
didot 
û tîrêjên rojê 
leylanên dûr 
di awirê çavên tede, 
noq û winda dibûn 
û roj..... li paş perdeya min û te, 
li evîneke mîna evîna me 
digeriya.
* * *
Ne mîna wê rojê!
xew ji ser çavan diçû. 
Saw di dil de, nedima.
Xewê jî…. 
di evîna tede, 
xwe ji bîr dikir 
ku xewnên bi te, 
bi xwe.... 
di xewê de 
tên.
* * *
Ne mîna wê rojê!
helbest di pêrgîbûna tede, 
mizdan dima 
û di evîna tede 
li helbesteke din 
mîna xweşiya te, 
digeriya.
Ne mîna wê rojê 
lêvên bê kew 
kew dibûn 
û dara bêhêz 
hêz dida.
* * *
Ne mîna wê rojê
Ku çûk ji awazên me 
di hêlînên xwe de 
bêdeng 
û guhdar diman 
û evîndarên ji evînê bê par 
di gorên xwe de, 
hişyar û şadibûn.
19. 6. 2002 -  Şam 
Çira 
Mîna aveke bê deng 

û ‏çira şeveke bendewarî, 

xeyidî 
yarê dil 
pêjna jana te dikir.

* * *
Ji evîna te, 
dilê reben 
tevî êşa xwe 

û ji salan de, 

li bendî lêdana, 

zengilê te dima.

* * *
Kaş û deştên wî 

bêriya cotyariya destên te 

dikirin.
* * *
Destên wî..... 

bêriya şehkirina porê te 

û danheva hêsrên çavê te 

dikirin. 
Ku di wan de 

her dem bibîne bejna te 

û xêznivîsa helbesta çavên te 
ku li ber awazên wê 
sema bike.
31. 5. 2002 - Şam
Çav
Di şevê de! 
bi tenha şev 
xwedî li mêvanê şeva xwe 

digere 

û Yar 

li hêviya......hêviya 

çavên şeva te, 

dimîne şevê.

18. 5. 2002 - Şam 
Kesayetî
Kes ne kese.
Tek yek heye.
Ew yek...
kese.
26. 5. 2002 - Şam
Bêj
Jîn li vir. 
Jiyan li wêde. 
Bêj çima! 
Dar bi xwe 
bê ber dima.
30. 5. 2002
Wêne
Dibên wêne, 
di tariyê de! 
winda dibin.
Lê wêneyê te, 
di wê tariyê de 
mîna çira dilê te, 
ronî dida.
* * *
Di wê tariyê de, 
xweber pirsên qedexe 
ji derdê evîna perçekirî
pirs dibûn 
û cara pêşîn 
ji Yarê dil re, 
bi lez 
bersiv dihatine dan.
Şam
Çend 
Di şevê de... 
ji çavên te? 
pir evîn dizên 
û dibarin. 
Lê evîna çavên te 
ne mîna evîna çavên mine 
û xwe pêre nikare bipîve.
Evîna....... 
ku xwedê 
bi xwe! 
di berre nedigha 
û têde mat dima.
Şam
Mebêj 
Evîn....... 
di evîna te de, 
û li ber helbesta jîna te, 
bi dawî nedibû. 
Lê evîna te, 
ew evîn ava dikir.
* * *
Dê evîn..... 
rûpelê dil 
zû bixwîn 
û li min û yar 
dereng nemîn 
ta li min bê! 
tim şevîn.
* * *
Dê evîn.... 
mebêj çima 
û ji Yar bipirs 
xewnên şeva.
* * *
Dê evîn....
Mebêj çima 
û ji Yar bipirs 
êşên şeva.
* * *
Dê evîn.........
Li pê Yar 
her dem bimîn 
û ji şevê 
sawê birevîn 
ku bi xwe bê 
bê jan û şîn 
ji ber navê te .....( evîn ).
13. 8. 2002 - Amûdê
Bênav

Mirovekî kuştî.

Di çavan de, 

nekuştî.

Lê! 

tu kes...

navê kuştiyekî, 

lê nake.

û......  

ji kuştinê, 

wê de tir?

çî din, 

jê 

dixwazin.

Beyrût

